
sþ. 317. Tillaga til þingsályktunar [166. mál]
um staðsetningu Hafsbotnsstofnunar Sameinuðu þjóðanna.

Flm.: Jón Skaftason.

Alþingi ályktar að skora á rikisstjórnina að láta athuga nú þegar möguleika á
því að fá væntanlegri Hafsbotnsstofnun Sameinuðu þjóðanna ákveðinn samastað á
Íslandi.

Greinargerð.
Nútima vísindi hafa gert mönnum mögulegt að kanna auðæfi hafsbotnsins, ekki

einasta á grunnsævinu út frá ströndum hinna ýmsu landa, heldur og á miklu dýpi
fjarri landi. Niðurstöður þessara kannana hafa leitt i ljós, að óhemjuleg verðmæti
felast á hafsbotni og undir honum, svo sem málmar, olíur, gas o. fl.

Nýting þessara auðæfa er því ofarlega í hugum manna, og hefur þó nokkuð
unnizt í þeim efnum þegar.

Á vettvangi Sameinuðu þjóðanna hafa mál þessi verið mikið rædd og nokkrar
athuganir gerðar á þeim. Virðast menn almennt sammála um, að hafsbotninn
og hafið upp af honum, utan lögsögu hinna einstöku ríkja, sé sameiginleg eign alls
mannkyns og að nytja beri auðæfi þessa svæðis í samræmi við það, þó með þvi
fororði, að verulega stórum hluta arðsins verði varið til þarfa þróunarlandanna
svokölluðu.

I Hafsbotnsnefnd Sameinuðu þjóðanna hafa þessi mál sérstaklega verið rædd, og
hefur í þeim umræðum jafnan verið gengið út frá því, að sett yrði á laggirnar
sérstök stofnun, er hefði það verkefni að sjá um rannsókn og nýtingu hins alþjóð-
lega hafsbotnssvæðis. Mundi stofnun þessi þannig sjá um, að þeim alþjóðasamningum,
sem kunna að verða gerðir um vinnslu auðlinda hafsbotnsins, verði framfylgt, e. t. v.
annast vinnslu þessara auðlinda, gera ráðstafanir til þess að hindra mengun á
þessum svæðum og gefa út vinnsluleyfi til einstakra rikja o. s. frv.

Ekki er nú vitað, hvenær þessi stofnun kemst formlega á laggirnar, en flestir
telja þess ekki langt að biða.

Flm. tillögu þessarar telur æskilegt, að ríkisstjórnin láti nú þegar athuga mögu-
leikana á þvi, að þessi stofnun fái fast aðsetur á Íslandi, og telur verulega íslenzka
hagsmuni bundna við, að það geti tekizt.

Ekki verður talið óeðlilegt, að alþjóðleg stofnun, er fjalla á um hafsbotninn,
hafið og verndun auðæfa þess eigi sér heimilisfesti í landi sem okkar, er byggir
afkomu sina fyrst og fremst á auðæfum hafsins. Staðsetning Islands er og slik,
að auðvelt er um ferðalög til og frá landinu, eins og hvers kyns alþjóðlegar ráð-
stefnur, er nú færast í vöxt hér, bera glöggt vitni um. Loks má benda á, að engin
alþjóðastofnun er staðsett á Islandi.

Nánar i framsögn.


